
YOSHLAR STARTAPLARINI VЕNCHUR 
FONDLARI ORQALI QO‘LLAB-QUVVATLASH 
IMKONIYATLARI

Valiev Umid Gulamovich
Oʻzmilliybank AJ, “Kelajakka qadam” 
Markaz direktori oʻrinbosari
Email: UValiev@nbu.uz 

Annotatsiya: Ushbu maqolada yoshlar startaplarini venchur fondlari orqali qo‘llab-quvvatlashning nazariy asoslari va 
amaliy mexanizmlari tahlil qilinadi. Tadqiqot venchur sarmoyaning startaplarning boshlang‘ich bosqichida tavakkalni 
kamaytirish, tezkor moliyalashtirish va ularga strategik hamkorlik berishdagi ahamiyatini ko‘rsatadi. Olingan xulosalar 
yoshlar startaplarini moliyaviy ekotizimga integratsiya qilish iqtisodiy o‘sishni jadallashtiruvchi muhim omil ekanini 
tasdiqlaydi.

Kalit soʻzlar: startaplar, yoshlar tadbirkorligi, venchur fondlari, moliyaviy qo‘llab-quvvatlash, innovatsion ekotizim.
Abstract: This article analyzes the theoretical foundations and practical mechanisms of supporting youth startups through 
venture funds. The study shows the importance of venture capital in reducing risk, providing rapid financing and strategic 
cooperation to startups at the initial stage. The conclusions obtained confirm that the integration of youth startups into the 
financial ecosystem is an important factor accelerating economic growth.

Key words: startups, youth entrepreneurship, venture funds, financial support, innovation ecosystem.
Аннотация: В статье анализируются теоретические основы и практические механизмы поддержки молодежных 
стартапов посредством венчурных фондов. Исследование показывает важность венчурного капитала для 
снижения рисков, обеспечения быстрого финансирования и стратегического сотрудничества со стартапами на 
начальном этапе. Полученные выводы подтверждают, что интеграция молодежных стартапов в финансовую 
экосистему является важным фактором ускорения экономического роста.

Ключевые слова: стартапы, молодежное предпринимательство, венчурные фонды, финансовая поддержка, 
инновационная экосистема.

Yoshlar startaplarini moliyalashtirish bo‘yicha ilmiy va amaliy tadqiqotlar so‘nggi yillarda keng qo‘llanila 
boshladi. Bunda asosiy e’tibor startap ekotizimini rivojlantirish va venchur sarmoya kabi innovatsion 
moliyalashtirish shakllarini iqtisodiyotga joriy etish masalalariga qaratiladi. Ilmiy adabiyotlarda bu jarayonlar 
davlat siyosati, xususiy sektor ishtiroki va yoshlar tadbirkorligini qo‘llab-quvvatlash mexanizmlari nuqtayi 
nazaridan tadqiq etilgan.

Venchur sarmoya - bu yoshlar startaplarini moliyalashtirishning zamonaviy usullari bo‘lib, ular an’anaviy 
bank kreditlariga nisbatan tezkor, xavfni taqsimlovchi va innovatsion yondashuvni ta’minlaydi.

Turli xil moliyalashtirish instrumentlari yoshlar startaplariga loyiha rivojlanishining turli bosqichlarida 
xususan g‘oyadan tayyor biznes loyihaga kapital jalb etish imkoniyatini yaratadi. 

Venchur moliyalashtirish tizimi - bu yuqori xavfli, ammo katta daromad keltirishi mumkin bo‘lgan innovatsion 
loyihalarga xususiy sarmoya kiritish jarayonidir. Startaplar uchun venchur moliyalashtirish nafaqat mablag‘ 
olish, balki qimmatli tajriba, mentorlik yordami va investorning aloqalar tarmog‘iga bog’lanish imkoniyatidir.

Venchur - bu yuqori tavakkalchilikka ega startaplarga pul mablag‘larini kiritishdir. Bunday paytlarda hech 
kim loyiha muvaffaqiyatli bo‘ladimi yoki yo‘qmi aniq bilmaydi. Asosan, venchur investitsiyalari ma’lum ma’noda 
“avantyura”, ya’ni tavakkalchilikka asoslangan sarmoyadir. Investorlar o‘z mablag‘larini bir nechta biznes 
loyihalarga bir vaqtning o‘zida sarflaydilar va hammasi ham daromad keltirmasligini tushunishadi.

Yangi biznes osongina muvaffaqiyatsizlikka uchrashi mumkin, ammo agar “djekpot” yutilsa, ya’ni loyiha 
katta muvaffaqiyatga erishsa, venchur investorlar tashkilotning ta’sischilariga aylanadilar. Venchur biznes bir 
vaqtning o‘zida o‘nlab startaplarga investitsiya kiritishdir. Hatto investorlar ayrim loyihalardan zarar ko‘rsa ham, 
muvaffaqiyat qozongan startaplar keltirgan daromad ushbu yo‘qotishlarni to‘liq qoplab beradi.

Yangi g‘oya asosida tuzilgan yoshlar tashabbuskor korxonalarini qo‘llab-quvvatlash masalasi so‘nggi yillarda 
iqtisodiyot ilmining eng faol o‘rganilgan yo‘nalishlaridan biri bo‘lib, ko‘plab mahalliy va xorijiy tadqiqotchilar bu 
borada turli yondashuvlarni ilgari surgan. Adabiyotlarda ayniqsa yoshlarning g‘oyaga boyligi, yangicha fikrlashi, 
texnik ko‘nikmalari va bozor talabini tez ilg‘ay olishi ularni iqtisodiy taraqqiyotning muhim harakatlantiruvchi 
kuchiga aylantirishi qayd etilgan [1]. Shuning uchun yoshlar tashabbuskor korxonalarini moliyalashtirish bo‘yicha 
samarali mexanizmlarni shakllantirish nafaqat iqtisodiy, balki ijtimoiy ahamiyatga ham ega ekanligi ta’kidlanadi.

Ilmiy adabiyotlarning bir qatorida yoshlar g‘oyasi asosida tuzilgan korxonalarni qo‘llab-quvvatlash uchun 
tavakkal sarmoya jamg‘armalarining o‘rni alohida ko‘rsatib o‘tiladi. Ular an’anaviy banklardan farqli o‘laroq garov 
talab qilmasdan, tavakkal darajasi baland bo‘lgan, lekin tez o‘sishi mumkin bo‘lgan loyihalarni moliyalashtiradi 
[2]. Tadqiqotchilarning fikricha, ayniqsa yoshlar uchun garov va uzoq kredit shartlari to‘siq bo‘lgani sababli 
tavakkal sarmoya jamg‘armalari ular uchun eng mos moliyaviy manbalardan biridir [3].

Adabiyotlarning yana bir qismida yoshlar tashabbuskor korxonalarining rivojlanish bosqichlari g‘oya 
paydo bo‘lish davri, dastlabki tajriba sinovlari va keyingi kengayish jarayonlari haqida batafsil ma’lumotlar 
berilgan. Yozilgan manbalarda qayd etilishicha, ayniqsa dastlabki davrda kichik hajmdagi mablag‘, tajribali 
mutaxassislarning maslahatlari va bozorga kirish imkonini beradigan yo‘l-yo‘riqlar katta ahamiyat kasb etadi 
[4]. Shu nuqtai nazardan tavakkal sarmoya jamg‘armalari moliyaviy yordam bilan birga bilim, tajriba va tarmoq 
orqali qo‘llab-quvvatlaydi.

Venchur sarmoyasi ilk g‘oya bosqichi (seed stage), ishlanma yaratish (early stage), masshtablashtirish 
(growth stage) va kompaniyani sotish yoki IPO (exit stage) bosqichlaridan iborat (1-rasm).

1-rasm. Venchur moliyalashtirish jarayoni

Venchur fondlar va biznes-farishtalar (investorlar) pul mablag‘larini kompaniya kapitalidan ulush evaziga 
sarmoya qiladi. Ular investitsiya kiritilgandan bir necha yil o‘tib yuqori foyda olishni kutadilar. Dunyodagi ko‘plab 
yirik kompaniyalar avvalo venchur loyihalar sifatida faoliyat boshlagan:

Google - ikki talabaning yangi qidiruv xizmati yaratish maqsadida venchur mablag‘lari yordamida tashkil 
etilgan loyiha.

Facebook - Mark Tsukerberg kollejdagi xonasida yaratgan ijtimoiy tarmoq, uning tez rivojlanishi aynan 
venchur kapitalistlar sarmoyasi hisobiga amalga oshgan.

Uber - avval taksi xizmati sifatida boshlangan bo‘lib, qisqa vaqt ichida venchur moliyalashtirishi yordamida 
dunyodagi eng muvaffaqiyatli startaplardan biriga aylandi.

Airbnb - uy-joy ijarasi platformasi bo’lib, venchur sarmoyalar yordamida eng muvaffaqiyatli startaplardаn 
biriga aylandi.

Bu misollar dunyodagi ko‘plab muvaffaqiyatli venchur kompaniyalaridan ayrimlari xolos. Bunday misollarni 
ko‘plab keltirish mumkin.

Venchur biznesiga kapital, sarmoya yo‘naltirishning bir necha usuli mavjud. Xususan, bevosita investitsiya 
qilish. Bu eng oddiy yo‘l bo’lib siz startapga to‘g‘ridan-to‘g‘ri sarmoya qilasiz yoki o‘zingizning venchur 
fondingizni yaratasiz. Keyingi usulda venchur investitsiya fondlari orqali amalga oshiriladi. Yirik banklar va 
moliya muassasalari venchur investitsiya fondlariga ega. Ular turli startaplarga diversifikatsiya qilingan portfel 
asosida sarmoya qiladi. Investor bir yoki bir nechta fondga investitsiya kiritishi mumkin.

Venchur investitsiyalarida likvidlik cheklangan bo‘lib, venchur sarmoyalarni aksiya yoki obligatsiyalar kabi 
tezda sotish yoki pulga aylantirish qiyin. Zarurat bo‘lganda investitsiyani tezlik bilan likvid qilish imkonsiz bo‘lishi 
mumkin. Bundan tashqari, venchur sarmoyada boshqaruv xatolari yuzaga kelishi, startap rahbarining tajribasi 
yoki bilim yetishmasligi biznesning muvaffaqiyatsizligiga olib kelishi mumkin. Shuningdek, startapning potensiali 
ortiqcha baholanib natijalar kutilgan darajada bo‘lmasligi mumkin.

Albatta, yuqorida keltirilgan holatlarni, risklarni oldini olish maqsadida venchur investori quyidagi choralarni 
ko‘rishi kerak bo‘ladi:

Birinchi navbatda bozorni o‘rganish zarur, xususan venchur sarmoya tizimi qanday ishlashini, uning 
tavakkalchiliklarini va investorlar qanday foyda olishini  o‘rganish talab etiladi. Investitsiya maqsadini aniqlab 
olish darkor, ya’ni mablag‘ingizni qaerga sarflamoqchisiz, siz uchun qaysi mezonlar muhim - shularni belgilab 
olish kerak bo‘ladi.

Keyingi bosqichda investitsiya portfelini yarating, bunda bir nechta startapga sarmoya kiritish orqali xavfni 
kamaytirish va foyda ehtimolini oshirish imkoniyati yaratiladi. Bu bosqichda so‘zsiz mutaxassis maslahatidan 
foydalanish talab etiladi. Venchur sarmoya yuqori tavakkalchilikka ega, shuning uchun tajribali moliyaviy 
maslahatchi yordami juda muhim.

So‘nggi bosqichda startaplarga sarmoya kiritish kerak bo‘ladi, bu davrda moliyaviy jihatdan mustahkam, 
kuchli jamoaga ega va bozorga katta imkoniyat bilan chiqadigan loyihalarni tanlash zarur. Yakunda venchur 
ekotizimiga qo‘shilish istiqbollari ko‘rib chiqiladi hamda venchur investorlar hamjamiyati a’zosi bo‘lish orqali ular 
sherik yoki maslahatchi bo‘ladi.

Umuman olganda, venchur o‘sish salohiyatiga ega startaplarga moliyaviy sarmoyadir. Ular bozorda avval 
mavjud bo‘lmagan innovatsion mahsulot yoki xizmatlarni taklif etadi. Investorlar bunday kompaniyalarga ulush 
yoki kelgusida foyda olish huquqi evaziga pul kiritadilar.

2025-yilga kelib venchur bozori sezilarli o‘zgarishlarga yuz tutdi va investorlar yangi sharoitlarga 
moslashishlari kerak bo‘ladi. 2022-yilga nisbatan xavfni qabul qilishga tayyor odamlar soni kam o‘zgarishi 
kutilmoqda, ammo biznesmenlar hanuz startaplariga sarmoya kiritishda davom etmoqdalar.

Xulosa qilab aytganda, yoshlar tadbirkorligini moliyalashtirish usulini tanlash startapning rivojlanish 
bosqichiga, salohiyatiga va ehtiyojlariga bog‘liq. Adabiyotlar tahlili shuni ko‘rsatadiki, yoshlar startaplarini venchur 
orqali qo‘llab-quvvatlash bu nafaqat moliyaviy resurs jalb etish, balki innovatsion ekotizimni rivojlantirishning 
muhim strategik mexanizmi hisoblanadi.

OECD Innovation Finance Report 2024-yil ma’lumotlariga ko‘ra, startaplarning 62% holatida venchur 
sarmoya dastlabki rivojlanish bosqichida hal qiluvchi ahamiyatga ega bo‘lgan. World Bank 2024-yilgi hisobotiga 
ko‘ra, fintex xizmatlari yoshlar startaplariga tezkor moliyaviy kirish imkoniyatini beradi.

O‘zbekistonda bu yo‘nalish hozirda institutsional shakllanish bosqichida bo‘lib, davlat, bank va xususiy 
sektor hamkorligini kengaytirish orqali yangi imkoniyatlar yaratilmoqda. Yurtimizda yoshlar startaplarini qo‘llab-
quvvatlash hamda innovatsion moliya instrumentlaridan foydalanish imkoniyatlari uchun amaliy tavsiyalar 
sifatida venchur sarmoya to‘g‘risidagi qonunchilikni takomillashtirish, davlat grantlarini venchur sarmoya 
bilan integratsiyalash, fintex startaplar uchun “regulatory sandbox” muhitini yaratish, yoshlar uchun moliyaviy 
savodxonlik akademiyasini tashkil etish talab etiladi. 

Yoshlar startaplarini venchur orqali qo‘llab-quvvatlash bu nafaqat moliyalashtirish vositasi, balki 
innovatsion iqtisodiyotni rivojlantirish strategiyasidir. Fintex, lizing va grantlar kabi instrumentlar yoshlar uchun 
yangi imkoniyat eshiklarini ochadi. Bu yo‘nalishda davlat, bank va xususiy sektorning hamkorligi orqali global 
darajada raqobatbardosh startap ekotizimi shakllantirish mumkin.

